
Scéalaí 1: I gcathair bheag sa Ghearmáin, darb ainm Hamelin

A thit na heachtraí seo amach na céadta bliain ó shin

Ba mhaith liom é a insint is má thugann tusa cead

Inseoidh mé an scéal anois, ní mhairfidh sé i bhfad.

Ar bhruach abhainn Weser atá baile Hamelin,

Is má chreideann tú na scéalaithe, más fíor a gcuimhní cinn

Ní raibh le fáil aon phobal beo 

A bhí chomh sona sásta leo. 

(Páistí ag súgradh, muintir an bhaile ag caint is ag gáire le chéile, srl.)
Scéalaí 2: Go dtí gur thit an buille crua 

A d’fhág an chathair ina hábhar trua

Mar bhí plá is crá ag cur isteach

Ar gach aon sráid, ar gach aon teach

Ar gach aon neach in Hamelin bocht. 

Cad é a bhí cearr? Cá raibh an locht? 

Is furasta a rá – na lucha móra

Ba chúis le caoineadh is le deora

Bhí na daoine bochta ciaptha cráite

Mar bhí na francaigh ag scriosadh na háite!

(Tagann na francaigh amach agus canann siad na hamhráin s’acu. Téann siad thart ar an bhaile, ag scriosadh na háite agus ag scanradh na ndaoine.)

(Teaghlach ag ithe dinnéir)
Mamaí: Seo duit a Lutz. Dinnéar blasta. 

Daidí: Mmm, go raibh maith agat, a Astrid. Tá cuma ghalánta air seo.

Anke: Ní maith liom seo, a Mhamaí. B’fhearr liom sceallóga.

Mamaí: Bhí sceallóga agat inné. Tá an dinnéar seo deas sláintiúil. 

Franzka: Tá mise á ithe, a Mhamaí. Amharc! (Tosaíonn Sigrid a alpadh an bhia)
Anke: Úúúú! 

Daidí: Tá a fhios agam – níl múineadh ar bith uirthi. 

Anke: Níl mé ag caint uirthi. Amharc! 

(Amharcann an teaghlach agus feiceann siad dhá fhrancach ag sleamhnú isteach. Deir na luchóga móra “Bú” . Ligeann an teaghlach scread agus ritheann siad ar shiúl. Suíonn na francaigh ag an tábla agus itheann siad an bia). 

Francach 1: Mmm, tá seo blasta, ach tá rud beag salainn de dhíth air. 

Francach 2: Mmm, tá an ceart agat, a Rémy. Tá áthas orm nach sceallóga atá ann – ní maith liom sceallóga a ithe nuair a théim amach! (Déanann na luchóga móra gáire lena céile)
Francach 3: (ag teacht isteach) Háí, sibhse, goitsigí, agus rachaidh muid áit éigin eile anois. 

Francach 1: Ceart go leor. Tá ocras orm go fóill. 

Francach 2: Bhuel, glacfaidh muid seo linn (ag glacadh an tábla).

Francach 3: Huh, fágann siad gach rud ag an tóin s’acu. 
(Tagann muintir an bhaile le chéile agus déanann siad iarracht réiteach a fháil ar an fhadhb.)
Daidí: A dhaoine uaisle, caithfidh muid rud éigin a dhéanamh faoi na francaigh seo. 

Bean 1: Caithfidh. Tá siad achan áit.

Páiste: Níl saol ar bith againn níos mó. 

Mamaí: Rachaidh muid chuig an Mhéara agus tabharfaidh muid air rud éigin a dhéanamh fúthu. 

(Téann siad chuig doras an Mhéara agus buaileann siad cnag). 

Bean 2 &  páiste: Tar amach! Tar amach! 

Méara: Cad é seo? Cad é an fhadhb?

Bean 1: Is tusa an Méara. Caithfidh tú na francaigh seo a dhíbirt ón bhaile!

Méara: Maith go leor! Maith go leor! Éistigí! Éistigí! Tá na francaigh seo ár gcrá, ach tabharfaidh mise míle bonn óir do dhuine ar bith atá ábalta na francaigh seo a dhíbirt as Hamelin. 

(Ag an phointe, seo tagann an píobaire isteach. Tá sé ag seinm ar an fheadóg. Amharcann sé thart ar an slua.)

Píobaire: An Píobaire Breac mo theideal is m’ainm

Mar gheall ar an dóigh a mbím ag seinm

Mharaigh mé ainmhithe dochracha dána

Ón Íoslainn fhuar go Liúibleána 

Scrios mé earc, ciaróg is nathair,

Cruimh, cuileog is sciathán leathair.

Mharaigh mé iad is chuir mé deireadh leo

Leis an draíocht atá san fheadóg seo 

Agus maróidh mé na francaigh seo le fonn

Má fhaighim uaibh dhá chead bonn.

Méara: Gheobhaidh tú míle bonn óir uainn

Má fhaigheann tú réitithe de na francaigh dúinn

Ach ní chreidim go ndéanfaidh do chuid ceoil faic! 

Píobaire: Beidh le feiceáil!

Scéalaí 1: Sheinn an píobaire port deas gasta

Seanphort aisteach bríomhar casta, 

Is go tobann chuala an Méara raic,

Bhí na francaigh ag imeacht leis an Phíobaire Bhreac!

Ag teacht ina n-aonar, ag teacht ina mbuíonta, 

Ag rith síos ballaí, ag titim de dhíonta.

Thug an Píobaire iad go bruach na habhann

Agus thit siad isteach san uisce domhain.

(Francaigh ag rith isteach san abhainn, ag streachailt agus iad á mbá)

Scéalaí 2: Agus bádh iad uilig ach aon fhrancach amháin

A bhfuil scéal a bheatha anois sa táin.

I gcónaí bhíodh an tseanluch chróga

Ag insint a scéil do na francaigh óga, 

Á rá: 

Francach a d’éalaigh: Chomh luath’s a chuala mé an ceol

Smaoinigh mé ar uachtar, cáis is feoil

Ispíní friochta fuara dubha

Pióg úll le taosrán crua

Cístí lán le siúcra is mil

Stéigeacha dearga ar maos le fuil

Toirtíní toirtiúla ar dhath an óir

Arán donn is im go leor 

Milseáin is taifí is fearrde blas

Agus brioscaí milse lán chomh deas

Chonaic mé romham feoil ar an chnámh 

Ach nuair a léim mé uirthi – bhí mé ag snámh!

Fuair na mílte againn bás an lá dubh sin, 

San abhainn fhuar ag Hamelin! 

(Tosaíonn muintir an bhaile a léim le háthas. Téann an píobaire chuig an Mhéara.)

Píobaire: Réitigh mé d’fhadhb. Anois, cá bhfuil m’airgead? 

Méara: Níor shíl tú go raibh mo chuid cainte fíor? 

Nach bhfuil míle bonn óir rud beag daor?

Seo céad míle buíochas agus caoga bonn óir, 

Glac iad is fáilte, a dhuine chóir! 

Píobaire: Nach bhfaca tú an dóigh a seinnim tiúin? 

Míle bonn an margadh is ba mhaith liom é.

Nó is tiúin eile ar fad a chasfaidh mé! 

Méara: (ag gáire) Níl i do cheol ach aer, 

Tá na francaigh marbh, tá deireadh leo.

Is ní bheidh siad ag teacht ar ais go deo! 

Agus mholfainn duitse imeacht fosta, 

Mar níor mhaith leat mé a fheiceáil crosta!

(Tógann an píobaire an fheadóg amach as a phóca agus tosaíonn sé a sheinm. Go tobann stopann páistí an bhaile amhail is dá mbeadh siad faoi dhraíocht. Tiontaíonn siad agus tosaíonn siad a léim, a dhamhsa is a scipeáil. Leanann siad an píobaire go cnoc. Osclaíonn an cnoc agus téann na páistí isteach, ach amháin gasúr bacach nach bhfuil ábalta siúl mar is ceart.)

Muintir an bhaile: Mo pháiste! Mo pháiste! Cad é a rinne sé lenár bpáistí? Ó, tá seo millteanach!

Gasúr bacach: Cad chuige ar imigh mo chairde uaim? 

Ag dul leis an phíobaire i bhfad i gcéin

Agus m’fhágáil anseo in Hamelin liom féin?

Scéalaí 1: Agus maidir leis an Mhéara is na daoine fásta, 

Creid uaim é nach raibh siadsan sásta

Chuir an Méara teachtairí soir agus siar,

Chuig achan bhaile in achan tír

Á rá go n-íocfadh sé go daor

Dá ligfeadh an Píobaire na páistí saor. 

Amhrán mhuintir an bhaile:
An bhfaca sibh ár bpáistí, ár bpáistí, áit ar bith

Mar d’imigh siad ar shiúl

Ar chuala sibh iomrá ar an phíobaire bhreac

Mar eisean a ghlac iad uainn
Cá bhfuil? (x2) ó cá bhfuil an píobaire breac? 

Cá bhfuil? (x2) ó cá bhfuil an píobaire breac? 
Gasúr bacach: D’imigh mo chairde uilig i bhfad uaim nuair a sheinn an píobaire breac an tiúin. Ní fhaca mé iad ó shin mar bhí mise rómhall is tinn. 

Scéalaí 2: Ach d’fhan siad na blianta gan scéal a fháil 

Is mhair muintir Hamelin faoi bhrón is faoi scáil

Ní ligfeadh siad do dhuine ar bith ceol ná craic

A bheith acu san áit ar shiúil an Píobaire Breac

An lá ar lean páistí Hamelin é 

Iad ag rith is ag damhsa ina dhiaidh.

Muintir an bhaile: Anois seo rabhadh beag -  déan gach rud go ceart 

De réir do bhriathair, bíodh do bheart, 

Agus ar ór na cruinne, ná déan faic 

A chuirfeadh olc ar an Phíobaire Breac!
Aingeal Nic an tSábhaisigh, Bunscoil Mhuire agus Phádraig


